
Nodiadau Athrawon ar gyfer GWARCHODFA NATUR COED PORTHAMEL  
Cyflwyniad   

Mae gwarchodfa Coed Porthamel yng nghornel dde orllewinol Ynys Môn, llecyn tawel ac eithaf anghysbell, ond er hynny, drwy ymweld â’r warchodfa, gallwch ddod o hyd i lawer iawn o fywyd gwyllt a hanes diddorol tu hwnt.  Mae’r warchodfa’n gymharol fach, yn rhyw 2.6 hectar, felly gall grwpiau bychain archwilio’r safle’n rhwydd mewn un ymweliad. Mae Coed Porthamel wedi’u rhannu’n ddwy ran o amgylch Fferm Porthamel. Coed Chwarel yw’r rhan fwyaf, yn 1.9 hectar ac i’r dwyrain, a Choed Brain yn ddim ond 0.7 hectar i’r gogledd.  Mae gan Goed Chwarel dri phrif gynefin, coetir collddail aeddfed ar lawr o chwarel galchfaen a thomen sbwriel wedi’i gorchuddio ac mae Coed Brain yn goetir o Sycamorwydd agored yn bennaf. 
Oherwydd y defnydd a wnaed o dir y safle yn y gorffennol, rydych angen allwedd a chaniatâd ymlaen llaw ar gyfer ymweld â’r warchodfa. Cysylltwch ag YNGC ar gyfer hynny. Mae hefyd yn werth nodi bod y gofod parcio’n brin ar hyd y lonydd culion ac fe allai bws mawr gael trafferth arnynt. Er bod y nodiadau hyn yn benodol i Goed Porthamel, maent yn berthnasol yn gyffredinol i bob cynefin o goetir.         
Mae’r nodiadau cefndir hyn a’r awgrymiadau sy’n cyd-fynd ar gyfer astudiaethau a gweithgareddau wedi cael eu hel at ei gilydd er mwyn annog athrawon y disgyblion yng Nghyfnod Allweddol 2 i wneud defnydd o’r adnodd hwylus hwn er mwyn cyfoethogi eu hastudiaethau fel rhan o’r Cwricwlwm Cenedlaethol. Gobeithir trwy hyn y bydd y disgyblion yn dod i werthfawrogi a deall eu hardal yn well.          
Hanes Coed Porthamel
Cafodd chwarel y Coed ei chloddio am galchfaen ers cychwyn cadw cofnodion. Arferai’r Prydeinwyr Hynafol fyw ar y safle adeg Goresgyniad y Rhufeiniaid ac mae’n bur debyg ei fod eisoes yn cael ei ddefnyddio fel chwarel bryd hynny. 
Aeth y gwaith yn ei flaen tan yr 20fed ganrif pryd defnyddiwyd lein y rheilffordd i gludo calchfaen at Afon Menai. Credir fod y calchfaen o’r safle hwn wedi cael ei ddefnyddio i adeiladu harbwr Caernarfon. 

Erbyn y 1960au, roedd y chwarel wedi cau a dechreuodd rhan ogledd ddwyreiniol Coed Chwarel ar ei hoes fel tomen sbwriel tan 1974, pan gafodd ei gorchuddio gydag uwch-bridd gan Gyngor Sir Ynys Môn. Mae YNGC wedi bod yn rheoli’r safle ers 1979. 

Beth sydd mor arbennig am Goed Porthamel?

Mae Coed Porthamel yn cynnig cyfle rhagorol i ddilyn hanes adfywiad tomen sbwriel segur i fod dan amodau lled-naturiol unwaith yn rhagor. Mae’r safle hwn hefyd o gymorth i gynnal cysylltedd rhwng yr ychydig orchudd o goetiroedd a geir ar Ynys Môn.                                                        
Beth sy’n byw yng Nghoed Porthamel?

Unwaith rydych wedi derbyn yr allwedd gallwch fynd i mewn i Goed Chwarel drwy’r giât i’r dde o’r ffordd fechan (cyn y fferm os ydych yn dod o Lanfairpwll). Wrth i chi gerdded drwy’r darn hwn o’r coetir efallai y byddwch yn teimlo y byddai’n ddefnyddiol adnabod y gwahanol fathau o goed sy’n bresennol gyda’ch disgyblion. Bydd sut ydych yn adnabod y coed yn dibynnu ar yr adeg o’r flwyddyn. Byddwch yn edrych ar y blagur yn y gwanwyn, y dail yn ystod yr haf, y cnau a’r hadau yn ystod yr hydref a’r rhisgl a siâp cyffredinol y goeden yn ystod y gaeaf.  Wrth i chi gerdded o gwmpas, dylech allu adnabod yr Onnen, sef y goeden amlycaf yma, ac ambell Gastan y Meirch, y Llwyfan Llydanddail a’r Sycamorwydd. Y coed canolig fydd yr Ysgaw, y Cyll a’r Drain Gwynion. Os hoffech gymharu eich darganfyddiadau â’r rhai yng Nghoed Brain, bydd raid i chi adael Coed Chwarel drwy’r giât y daethoch i mewn drwyddi a mynd ymlaen heibio’r fferm, heibio i bwll mawr ar eich chwith ac i fyny’r trac yn syth yn eich blaen. Coed Brain fydd y rhimyn o goetir ar eich chwith wrth i chi fynd yn eich blaen i fyny lôn gul. Mae’n well cerdded i fyny’r trac hwn gan fod y ffordd yn anwastad a chul. 
Er bod y safle’n gymharol fach, ceir digonedd o flodau gwyllt a phlanhigion i’w hastudio. Os cyrhaeddwch yn y gwanwyn cyn i’r dail ar y coed agor eto, fe all yr awyr fod yn llawn arogl garlleg a’r llawr yn garped gwyn o Graf y Geifr, a elwir hefyd yn Arlleg Gwyllt neu Arlleg y Coed. Mae’r planhigyn hwn yn hoff o bridd llaith y coetiroedd collddail llydanddail. Byddant i’w gweld o hyd yn yr haf ochr yn ochr â’r Eiddew a Thafod yr Hydd. Oherwydd y chwarel galchfaen, mae amodau’r pridd yng Nghoed Chwarel yn caniatáu i blanhigion sy’n hoff o galchfaen dyfu yma: fe ddowch o hyd i Wyddlwyn, Llygad Llo Mawr a’r Tegeirian Brych yma ac acw, ac mae’r hen domen sbwriel bellach yn orchudd o Ddanadl Poethion, Bydon Chwerw, Llysiau’r Santes Fair a Drain. Mae pwll tymhorol yn ffurfio yn y ceudod llaith yn y ddaear a gellir gweld planhigion fel Rhwyddlwyn y Mynydd a Bresych y Cŵn ar y naill ochr iddo.                          
Mae’r llystyfiant cyfoethog yn gartref i boblogaeth iach o infertebrata sydd, yn eu tro, yn gartref i’r adar a’r mamaliaid a geir yma. Mae Mintys y Creigiau, y Gwyddfid a’r Coed Mêl yn ffefrynnau arbennig ymhlith infertebrata fel gwyfynnod a glöynnod byw. Yn wir mae’r olaf, coed mêl, yn cael eu galw hefyd yn llwyni’r glöynnod byw gan fod o leiaf 20 rhywogaeth wedi’u cofnodi yn y warchodfa. Mae’r Coed Mêl a’r danadl poethion yn cyflenwi safleoedd bwydo a dodwy ar gyfer yr Iâr Fach Amryliw a’r Cadfridog Coch, tra bo llawr y chwarel yn gartref i löynnod byw sy’n hoff o laswelltir agored, fel Llwyd y Ddôl, y Glesyn Cyffredin a’r Copor Bach. Ymhlith y glöynnod byw eraill sy’n cael eu cysylltu’n gyffredin â llennyrch yn y coetir neu ar ei chyrion mae’r Brith Perlog Bach, y Porthor a Brith y Coed. Mae arogl a neithdar cyfoethog Mintys y Creigiau a’r Gwyddfid yn denu’r gwyfynnod sy’n hedfan yn y nos wrth i’r golau ddechrau pylu. Mae tri deg rhywogaeth o wyfynnod wedi cael eu cofnodi yma ac maent yn cael eu cysylltu fwyaf cyffredin â’u planhigion bwyd larfal. Er enghraifft, mae Gwyfyn y Brwmstan, y Cynffon Melyn, Gwyfyn Cynnar y Drain a Gwyfyn Porffor y Drain yn byw ar Ddrain Gwynion. Mae’r Efydd Llathredig a’r Gwyfyn Trwynog yn bwyta danadl a’r Yfwr, y Llydanfar Cysgodol a’r Bwâu Tywyll yn bwydo ar y glaswelltau. 
Bydd infertebrata eraill fel nadroedd miltroed, nadroedd cantroed a phryfed lludw’n byw yn y canghennau marw a phydredig sydd yma ac acw yn y warchodfa. Mae’r rhain hefyd yn lleoedd da ar gyfer cadw llygad am ffyngau, yn enwedig yn ystod misoedd yr hydref, ac ymhlith yr enghreifftiau o falurysorion a geir yma mae Bysedd y Gŵr Marw, sy’n ddu ac yn hawdd iawn ei adnabod, neu Ffwng y Mêl.                     
Mae’r clytiau o Ddrain yn cynnig safleoedd nythu rhagorol ar gyfer adar fel y teloriaid, y bronfreithod a’r adar duon.  Mae’r coetir tawel a gwyllt hwn wedi bod yn gartref i fwy na 60 o rywogaethau o adar ers 1979. Wrth i chi arwain eich grŵp drwy’r coed, bydd yn anodd gweld ac adnabod nifer fawr o’r adar, ond byddwch yn eu clywed. Mae gan y Dryw alwad arbennig o uchel o ystyried ei faint a gellir clywed y Robin yn canu ei gân fawreddog drwy gydol y flwyddyn ar y safle. Felly, efallai y byddwch am ofyn i’r plant gau eu llygaid a’u hannog i wrando ar ganeuon y coetir.                                      
Mae naw rhywogaeth o famaliaid wedi cael eu cofnodi yn y warchodfa a’r rhai mwyaf cyffredin yw’r Cwningod, sy’n gadael olion amlwg o’u presenoldeb ar hyd y llawr ar ffurf eu tail. Cadwch lygad am arwyddion o lwynogod a draenogod hefyd, sydd i’w gweld yn aml yma, ac mae llygod bach o bob math yn galw Coed Porthamel yn gartref hefyd. Mae’r coetir hefyd yn hafan ar gyfer y mamaliaid sy’n hoff o hedfan yn y nos, sef yr ystlumod. Efallai y gwelwch y blychau nythu sydd wedi’u codi i’w hannog i ddefnyddio’r safle. Yr ystlumod sydd fwyaf tebygol o fod yn byw yn y coetiroedd hyn yw’r ystlumod Nosol, y Corystlumod ac efallai ystlumod Daubenton, sy’n hoff o glwydo mewn coed yn agos at ddŵr, ac mae pwll eithaf mawr gerllaw. 
Beth mae Ymddiriedolaeth Natur Gogledd Cymru’n ei wneud yng Ngwarchodfa Natur Coed Porthamel?

Yn unol â natur dawel a “gwyllt” y safle hwn, nid oes angen llawer o waith rheoli, a dim ond un gweithgor blynyddol a gynhelir yma, yn cyfarfod ar y safle ac yn cynnal y llwybrau ac yn atal y llwyni rhag meddiannu’r safle. Mae’r gwaith rheoli yn y gorffennol wedi cynnwys teneuo’r Sycamorwydd er mwyn rhoi gwell cyfle i rywogaethau brodorol dyfu. 
Ffocws ar rywogaethau allweddol 
Tylluan Frech 
Mae Coed Porthamel yn hafan diogel a thawel i anifeiliaid y coetir mewn tirlun fel Ynys Môn, sydd heb lawer o goedwigoedd.  Nid yw Tylluanod Brech yn adar mudol ac maent yn hynod diriogaethol, gan amddiffyn eu darn hwy o dir drwy gydol y flwyddyn. Gan nad yw Coed Porthamel yn fawr iawn, nid yw’n debygol o gynnwys mwy nag un pâr. Mae’r cynefin yma’n berffaith gan eu bod fel rheol yn dewis nythu mewn coed gwag, gan glwydo nesaf at y boncyff yn ystod y dydd, eu plu brith yn guddliw rhagorol.                                   
Mae Tylluanod Brech yn paru pan maent yn flwydd oed ac yn aros gyda’i gilydd am oes fel rheol, sy’n 5 mlynedd ar gyfartaledd. Bydd dau neu dri o gywion yn gadael y nyth ryw 10 niwrnod wedi deor ond byddant yn parhau i dderbyn gofal gan y rhieni am hyd at dri mis, pryd bydd rhaid iddynt adael a chwilio am diriogaeth iddynt hwy eu hunain. Yn ystod y cyfnod hwn maen nhw fwyaf bregus; os na allant gael hyd i diriogaeth newydd, byddant yn llwgu. Rydym yn gwybod bod llwynogod yn hoff o Dylluanod Brech ieuainc yn ysglyfaeth a hefyd, yn achlysurol, mae adar bychain yn cael hyd iddynt ac yn aflonyddu arnynt yn ystod y dydd. 
Mae tylluanod yn adar nosol ac felly nid ydych yn debygol o’u gweld yn ystod eich ymweliad; fodd bynnag, efallai y gwelwch arwyddion o’u presenoldeb ar ffurf peledi tylluanod ar y ddaear.  Mae Tylluanod Brech wedi addasu’n dda i hela yn ystod y nos; gyda phlu meddal maent yn hedfan yn dawel iawn ac mae eu golwg yn graff iawn a’u clyw’n rhagorol. Byddant yn hela cnofilod bychain fel Llygod y Maes neu Lygod Dŵr, adar bychain a chwningod bychain weithiau, pryfed genwair a chwilod, gan lyncu eu hysglyfaeth yn un darn. Mae peledi tylluanod yn cael eu chwydu ganddynt wedyn, sef twmpathau llwyd, canolig eu maint, o asgwrn a ffwr, sydd i’w canfod fel rheol yn glystyrau o dan y canghennau a ddefnyddir ganddynt ar gyfer clwydo.   
Mae Tylluanod Brech yn symbolau o anlwc a marwolaeth a hynny mae’n bur debyg oherwydd y gri iasoer a glywir ganddynt. 
Ynn 
Mae coed ynn ymhlith y coed collddail brodorol mwyaf cyffredin ym Mhrydain. Gallant dyfu mewn priddoedd gwael ond maent yn ffynnu mewn priddoedd calchaidd a dyna pam fod poblogaethau iach i’w canfod yn y priddoedd llawn calch yng Nghoed Chwarel. Mae ganddynt flagur du nodweddiadol ar goesyn arian hir a dyma un o’r coed brodorol olaf i ddeilio ym mis Mai a’r cyntaf i golli ei dail yn yr hydref.  Ceir dywediad sy’n cyfeirio at yr ynn a’r derw’n deilio ac sy’n rhagweld tywydd yr haf, “Ynn cyn y Derw, tywydd garw, Derw cyn yr Ynn, diferion yn y glyn”. 
Mae gan ddail yr ynn goesyn canolog a 6-12 pâr o ddail bychain gyda deilen fechan sengl yn y pen a gellir eu drysu gyda’r Ysgaw sy’n debyg o ran strwythur dail ond gyda llai o ddail bach, rhwng 5 a 7 o barau fel rheol. Mae’r ddwy goeden i’w canfod yma ac efallai yr hoffech gymharu’r dail gyda’ch disgyblion. Mae strwythur y dail yn golygu bod y coed hyn yn taflu cysgod cymharol, gan sicrhau tyfiant cyfoethog islaw yn y goedwig, gyda phlanhigion fel Tafod yr Hydd a Llygad Ebrill – a hefyd planhigion sy’n hoff o galchfaen ac a gysylltir â choetiroedd Ynn.  Ymhlith y cysylltiadau eraill mae 41 rhywogaeth o infertebrata, sy’n gymharol isel o gymharu â rhywogaethau eraill o goed, fel Derw, y cysylltir 284 rhywogaeth o infertebrata â hwy. Fodd bynnag, mae’r ynn yn gartref i nifer fawr o rywogaethau o gen, rhyw 255 o gysylltiadau i gyd.   
Yn y gorffennol, defnyddiwyd coed Ynn gan yr Eingl-Sacsoniaid er mwyn creu gwaywffyn.  Mae’r Llyclyniaid yn cyfeirio at yr Onnen fel “coeden y byd” a “choeden aileni a gwella”. Roedd y Prydeinwyr yn cytuno â’i nodweddion gwella yn ôl pob tebyg ac arferent yrru plentyn noeth drwy foncyff Onnen wedi hollti mewn defod i wella cymalau wedi torri neu i adfer o’r llech. 
Ffwng 
Ffwng yw’r enw ar grŵp o organebau byw amrywiol tu hwnt fel madarch, caws llyffant a llwydni. Gall ffwng fod o bob maint a siâp; fel jeli, yn llysnafeddog, yn llychlyd, yn lliwgar, yn frown, yn wyrdd neu’n wyn. Mae’n hoff o fannau llaith ac mae coetiroedd fel Coed Porthamel yn darparu amodau tyfu delfrydol iddo. Yn wahanol i blanhigion, ni all ffwng gynhyrchu ei fwyd ei hun; yn hytrach, mae’n rhaid iddo amsugno maethynnau o’i amgylchfyd.  Mae sawl ffwng yn defnyddio llinynnau gwyn bychain i wneud hyn, sef hyffae. Mae gan wahanol ffyngau wahanol strategaethau goroesi a gallant ddarparu gwasanaethau hanfodol fel pydru planhigion ac ailgylchu maethynnau mewn systemau o goetiroedd. Mae ffyngau saproffytig yn helpu i wneud hyn. Maent yn bwydo ar sylwedd marw neu’n pydru, fel dail ar y ddaear neu ganghennau wedi syrthio, ac yn helpu i gynnal system iach yn y coetir, gan atal clystyru ar y ddaear.                                      
Mae ffwng mycorhisol yn ffurfio perthnasoedd symbiotig, gyda gwreiddiau coed fel rheol, lle mae’r coed a’r ffwng yn elwa o’r berthynas. Gall ambell ffwng ffurfio cysylltiad gydag amrywiaeth eang o goed tra bo eraill yn fwy penodol yn eu dewis o goed, er enghraifft, mae’r Ffwng Blodfresych nodedig yn tyfu gyda choed Conwydd.                   
Mae ffwng parasitig yn dewis bwydo ar organebau byw. Ymhlith yr enghreifftiau mae’r Ffwng Bachog sy’n tyfu y tu mewn i goed aeddfed, gan ffurfio cyrff ffrwytho sy’n debyg i silff ar du allan y coeden. Mae’r Cyfrwy Cennog yn ffwng bachog sy’n hoff iawn o goed Ynn. Mae’r Ffwng Mêl yn enghraifft arall a all fod yn ddinistriol tu hwnt; gan hwn hefyd mae’r record am yr organeb byw sengl mwyaf i gael ei gofnodi, yn 3.4 milltir sgwâr a thua mil o flynyddoedd oed.                  
Mae ffwng yn atgynhyrchu drwy ryddhau celloedd sbôr. Mae rhai ffyngau’n fwytadwy tra bo eraill yn farwol o’u bwyta. Gall ffwng fod yn fuddiol iawn y tu allan i goetiroedd hefyd. Mae pobl yn defnyddio ffwng Burum i wneud bara a chwrw a defnyddir y ffwng penisilin fel gwrthfiotig yn erbyn bacteria ac mae wedi helpu i achub miloedd o fywydau. Fel rheol gyffredinol, yr hydref yw’r adeg gorau o’r flwyddyn ar gyfer chwilio am ffwng. 
Ffocws ar gadwyni bwyd y coetir               

Cynllunio eich taith 
Mae’r hyn sydd i’w weld yng Nghoed Porthamel yn amrywio gan ddibynnu ar yr adeg o’r flwyddyn. Mae’n rhaid i chi wneud yn siwr eich bod yn ymweld ar yr adeg briodol o’r flwyddyn er mwyn cael gweld yr hyn rydych ei eisiau yn ystod yn eich ymweliad. Mae’r tabl isod yn rhoi syniad bras o’r hyn allwch ei weld ar wahanol adegau o’r flwyddyn ond mae llawer iawn yn dibynnu ar y tywydd ac ar ba mor dawel ydych chi. 
Blodau
 
Ebrill, Mai, Mehefin
Glöynnod Byw 
Mehefin, Gorffennaf, Awst
Adar 

Ebrill, Mai, Mehefin
Ffwng 

Awst – Tachwedd 
Pethau i’w cofio:                     
· Efallai y bydd sbwriel yn codi i fyny o dan yr uwch-bridd, lle’r arferai’r domen sbwriel fod. Rhybuddiwch y plant i beidio â rhedeg yn y goedwig na chyffwrdd unrhyw sbwriel a welant. 
· Mae’r rhan fwyaf o’r tir yng Nghoed Chwarel yn anwastad felly mae’n syniad da cadw’n agos at y llwybr.   

· Mae rhywfaint o ddrain a danadl poethion i’w cael ar y safle felly mae’n syniad da gwisgo trowsus hir a llewys er mwyn osgoi anafu’r croen neu gael eich pigo. 
· Gall anifeiliaid pori fod yn bresennol yma – dydyn nhw ddim yn fygythiol fel rheol ond mae’n well cadw oddi wrthynt. 
· Weithiau ceir baw ci yng Nghoed Brain, felly byddwch yn wyliadwrus. 
· Cadwch at y Cod Cefn Gwlad.

· Gadewch Goed Porthamel fel y cawsoch hyd iddo pan gyrhaeddoch gyntaf.

· Dylai athrawon gynnal eu hasesiad risg eu hunain o’r safle. 
· Os ydych yn chwilio am ffwng, gwnewch yn siwr bod y plant yn golchi eu dwylo wedyn, yn enwedig cyn bwyta unrhyw fwyd. 
Adnoddau Defnyddiol 

Potiau casglu (mae hen botiau iogwrt yn addas) 

Hambyrddau gwyn neu bapurau A3 gwyn     

Gall ffyn fod yn ddefnyddiol ar gyfer ysgwyd y llystyfiant ac osgoi cael eich pigo gan ddrain  

Chwydd-wydr             

Camera ar gyfer cofnodi’r gweithgarwch 

Clipfyrddau, papur a phensil 

Byrddau casglu gyda thâp gludiog ar y ddwy ochr neu fag casglu.                 

Gweithgareddau Ar y Safle 

Er mwyn elwa cymaint ag y bo modd o’ch ymweliad, dyma rai awgrymiadau ar gyfer gweithgareddau posibl cyn, yn ystod ac ar ôl eich ymweliad er mwyn helpu’r plant i ddatblygu eu ffordd o feddwl a chynllunio ar gyfer a meddwl yn ôl am eu profiad yn yr awyr agored. 
Adnabod Coed
Gallwch lawrlwytho rhai canllawiau’n rhad ac am ddim o wefan Ditectif Ymddiriedolaeth y Coetir, er mwyn eich helpu i adnabod y coed. Misoedd yr haf yw’r amser gorau i adnabod y coed fwy na thebyg, drwy edrych ar eu dail.                                                          
Helfa Gnau 
Gallech geisio cynnal helfa gnau yn ystod misoedd yr hydref. Unwaith y byddwch yn cael hyd i’r cnau, gallwch eu harchwilio am olion dannedd. Mae cnau cyll yn arbennig o dda ar gyfer hyn. Os yw’r gneuen wedi cael ei thorri’n ddwy, gwiwer neu sgrech y coed sy’n gyfrifol. Mae olion dannedd taclus uwch ben ac oddi tan ymyl twll ar dop y gneuen yn arwydd o Lygoden y Maes tra bo olion dannedd ar y tu mewn ond dim ar y tu allan yn dyst i gnoi’r Llygoden Fach. 
Chwilio am ffyngau
Os ydych yn ymweld yn ystod yr hydref, efallai yr hoffech ofyn i’r disgyblion gadw llygad am ffwng; bydd raid i chi sicrhau bod gennych ddiheintydd dwylo wrth law ar gyfer y plant i gyd wedi’r gweithgaredd hwn oherwydd gall rhai ffyngau fod yn wenwynig.  Efallai y dewch ar draws rhai bach iawn, iawn, rhai hynod fawr, rhai drewllyd a rhai lliwgar, felly ceir digon o sgôp ar gyfer gwneud hwn yn weithgaredd cystadleuol.  Gofynnwch i’r plant wneud nodyn o ble maent yn cael hyd i’r ffwng. Fel rheol gyffredinol, bydd y rhan fwyaf o’r ffwng a geir yma’n gysylltiedig â changhennau marw neu’n pydru.                                   
Arolygu’r trychfilod bychain 
Rhannwch y plant yn dimau bychain o ddau neu dri ar y mwyaf a rhowch hambwrdd gwyn neu ddalen o bapur A3 gwyn i bob tîm. Gofynnwch iddynt osod yr hambyrddau / papurau dan wahanol fathau o lystyfiant. Yna gallwch ddweud wrthynt am naill ai ysgwyd y llystyfiant gyda’u dwylo neu ddefnyddio ffyn i daro’r llystyfiant yn ofalus (mae’n well osgoi danadl poethion, drain ac eithin). Bydd yr hambwrdd yn dal y trychfilod bychain sy’n byw yn y llystyfiant. Gallant ddefnyddio’r potiau casglu i’w dal yn ofalus a’r chwydd-wydr i gael golwg fanylach arnynt. Ymhlith y cwestiynau y gallech eu holi mae: 
Ai coesau ynteu adenydd, ynteu’r ddau, sydd gan y trychfilod bychain, a faint? 
Pa liw yw’r trychfilod bychain? A ydynt yn guddliw da ynteu’n llachar, a beth all hyn ei olygu tybed? 
Beth mae’r trychfilod bychain yn ei fwyta tybed a pha fath o anifeiliaid sy’n bwydo ar y trychfilod bychain yn eich barn chi?                   
Sut fyddai’r trychfilod bychain yn dianc rhag eu hysglyfaethwyr yn eich barn chi? 
A ydynt wedi dod o hyd i wahanol drychfilod bychain mewn gwahanol lystyfiant?

A yw’r canlyniadau’n wahanol ar gyfer y mannau cysgodol a’r mannau heulog? 
Gweithgareddau Byrrach 
Amser tawel 
Gofynnwch i’r plant gau eu llygaid am 2-5 munud, gan eu hannog i wrando ar y synau yn y warchodfa. Gofynnwch iddynt gyfrif y gwahanol fathau o synau a thrafod beth yw’r synau hynny yn eu barn hwy. 
Gwaith dilynol yn yr ystafell ddosbarth
Gêm y gadwyn fwyd
Bydd y gêm hon o gymorth i gadarnhau’r hyn mae’r plant wedi’i ddysgu a gellir ei chynnal naill ai cyn yr ymweliad neu fel gweithgaredd dilynol yn yr ystafell ddosbarth / ar fuarth yr ysgol. Bydd raid i chi argraffu lluniau o wahanol organebau yn yr enghreifftiau uchod o’r gadwyn fwyd neu gallech ofyn i’r plant dynnu eu lluniau. Rhowch lun gwahanol i bob disgybl. Gofynnwch i’r disgybl sy’n cynrychioli gwaelod y gadwyn fwyd, planhigyn fel rheol, ddod ymlaen a chael y disgyblion i’w rhoi eu hunain mewn trefn o ran beth maent yn ei fwyta. Gallwch eu cysylltu gyda llinyn os ydych yn dymuno, i adlewyrchu gwe fwyd, neu ddim ond eu cael i sefyll mewn llinell os ydych yn ceisio llunio cadwyn fwyd syml. Gallwch hefyd roi cynnig ar dynnu’r planhigyn sy’n cynrychioli’r cynefin a gofyn iddynt beth fyddai’r canlyniadau yn eu barn hwy.                    
Gwaith celf 
Gofynnwch i’r disgyblion dynnu lluniau enghreifftiau o’r blodau gwyllt, y ffyngau a’r trychfilod bychain wnaethant eu darganfod. 
Gwnewch gofnod yn defnyddio’r deunyddiau wnaethoch eu casglu ar y byrddau neu mewn bag a’r lluniau wnaethoch eu tynnu er mwyn llunio poster, collage neu lyfr lloffion bywyd gwyllt. Dewiswch wahanol gynefin fel thema bob tymor / blwyddyn. 
Prosiectau ymchwil 
Efallai y byddwch eisiau gosod gwaith cartref perthnasol i’r disgyblion a gallai hyn gynnwys prosiect ymchwil yn edrych ar gymharu coetir collddail a phlanhigfa o gonwydd. Mae’r ddau gynefin yma i’w canfod ar Ynys Môn ac efallai yr hoffech gymharu coetir gollddail gyda choetir drofannol, a all fod o gymorth i’r disgyblion ddatblygu eu dealltwriaeth o’r byd a’u gwybodaeth amdano. Fel dewis arall, gallech astudio gwahanol gyfnodau bywyd gwahanol löynnod byw a’u cymharu â gwyfynnod. 

